
nan dikampuang kito nangko,

ado apa basi sabuwah, (apa = apar besi)

cubolah kau pai ka kiun,

cubo tanyokan ka tukang apa basi,

kok lai pandai inyo mambuek,

iyo mambuwek tanduak biri-biri.

kok lai pandai bolau itu,

suruah buwekkan tanduak sapasang,

bara haragonyo kito bayia."



Mandanga kato damikian,

alah pai mandeh si Domba,

pai kasabuwah apa basi,

tidak jauah dari rumahnyo,

alah basuwo tukang disanan,

disampaikan malah mukasuik hati,

iyo nak mambuwek tanduak biri-biri,

mandanga pasan dari mandeh,

galak tabahak tukang basi,

dipilih-pilih sisunguik nan panjang,

lalu manjawab inyo sakali :



"Manolah kakak nan batanyi,

salamo hambo hiduik diateh dunia,

salamo hambo bakarajo disiko,

balun panah urang mamasan tanduak,

hanyo nan ado iyolah mambuwek pakakeh,

kok landiang jo sabik,

kok pangkus jo pisau,

lah sakik garan kakak nangko,

pulanglah kakak babaliak,

kami usah diganggu juo."

